
Annotatsiya. Tezisda sun’iy intellekt (SI) texnologiyalarining sug‘urta xizmatlari sifatiga ta’sir etish mexanizmlari tahlil qil-
ingan. Istiqbolli loyihalar milliy agentligi (NAPP) ma’lumotlari asosida O‘zbekiston sug‘urta bozorining 2024–2025-yillard-
agi raqamli va xizmat sifati ko‘rsatkichlari baholangan hamda xalqaro tajriba bilan taqqoslangan. Sug‘urta kompaniyalari 
uchun to‘rt qatlamli SI asosidagi xizmat ko‘rsatish modeli taklif etilgan.

Kalit so‘zlar: sun’iy intellekt, raqamli transformatsiya, sug‘urta xizmati sifati, da’volarni boshqarish, firibgarlikni aniqlash, 
sug‘urta bozori.

Abstract. The thesis analyzes the mechanisms through which artificial intelligence (AI) technologies affect the quality of 
insurance services. Based on data from the National Agency for Prospective Projects (NAPP), the digital development 
and service quality indicators of Uzbekistan’s insurance market for 2024–2025 are assessed and compared with interna-
tional experience. A four-layer AI-based service delivery model is proposed for insurance companies.

Keywords: artificial intelligence, digital transformation, insurance service quality, claims management, fraud detection, 
insurance market.

Аннотация. В тезисе проанализированы механизмы влияния технологий искусственного интеллекта (ИИ) на 
качество страховых услуг. На основе данных Национального агентства перспективных проектов (НАПП) оценены 
показатели цифрового развития и качества услуг страхового рынка Узбекистана за 2024–2025 годы, а также 
проведено их сопоставление с международным опытом. Для страховых компаний предложена четырехуровневая 
модель оказания услуг на основе искусственного интеллекта.

Ключевые слова: искусственный интеллект, цифровая трансформация, качество страховых услуг, управление 
страховыми требованиями, выявление мошенничества, страховой рынок.

K I R I S H
Sug‘urta bozorida raqamlashtirish zarurati, avvalo, bozor hajmining jadal o‘sishi sharoitida mijozlarga 

xizmat ko‘rsatish infratuzilmasini mos ravishda rivojlantirish ehtiyoji bilan izohlanadi. 2025-yil 1-yanvardan 
2026-yil 1-yanvargacha sug‘urta tashkilotlari soni 33 tadan 36 taga ko‘paygan bo‘lsa-da, sug‘urta agentlari soni 
4 804 tadan 3 684 taga, ya’ni 23,3 foizga qisqargan (NAPP, 2026). Shu davrda amaldagi shartnomalar soni 
qariyb chorakka oshgani raqamli xizmat ko‘rsatish kanallarining ahamiyati ortib borayotganini ko‘rsatadi.

Mijozlar talabi ham sifat jihatdan o‘zgarmoqda: polisni onlayn rasmiylashtirish, da’voni masofadan 
berish va to‘lovni qisqa muddatda olish mijozlar tomonidan tobora ko‘proq talab etiladigan xizmat standartiga 
aylanmoqda. Xizmat sifati ishonchlilik, javob berish tezligi, kafolat, e’tiborlilik va moddiy-texnik ta’minot 
mezonlari orqali baholanadi (Parasuraman, Zeithaml va Berry, 1988), sug‘urtada esa bu mezonlarning eng 
muhim ko‘rinishi sug‘urta hodisasi yuz berganda da’voning adolatli va tez qondirilishidir. Milliy darajada ushbu 
jarayonni qo‘llab-quvvatlovchi institutsional asos yaratilgan: sun’iy intellektga asoslangan dasturiy mahsulotlar 
va xizmatlar ulushini ko‘paytirish, texnik infratuzilmani kengaytirish va kadrlar salohiyatini oshirish choralari 
davlat strategiyasida belgilangan (O‘zbekiston Respublikasi Prezidenti, 2024).

Tadqiqot maqsadi SI texnologiyalarining sug‘urta xizmati sifatiga ta’sir kanallarini aniqlash, O‘zbekiston 
bozorining raqamli tayyorgarligini baholash va milliy sug‘urta kompaniyalari uchun amaliy joriy etish modelini 
asoslashdan iborat.

Tadqiqotda to‘rt usul uyg‘unlashtirildi. Birinchidan, SIning sug‘urta qiymat zanjiriga ta’siri bo‘yicha xorijiy 

ilmiy adabiyotlar, xususan, Eling, Nuessle va Staubli (2022) tadqiqoti tahlil qilindi. Ikkinchidan, xalqaro nazorat 
organlari EIOPA, 2025; EIOPA, 2026; IAIS, 2025) hamda Swiss Re Institute (2026) va OECD (2025) materiallari 
asosida xorijiy sug‘urtalovchilarning SIdan foydalanish tajribasi umumlashtirildi. Uchinchidan, NAPP (2026)ning 
2025-yil yakunlari bo‘yicha rasmiy statistik hisoboti va Milliy statistika qo‘mitasining (2026) YaIM ma’lumotlari 
asosida sug‘urtaga kirib borish darajasi, to‘lov koeffitsienti, bir agentga to‘g‘ri keladigan shartnomalar soni va 
da’volarni qondirish ulushi kabi hosila ko‘rsatkichlar muallif tomonidan hisoblandi. To‘rtinchidan, O‘zbekiston 
ko‘rsatkichlari Yevropa bozori ko‘rsatkichlari bilan qiyosiy tahlil qilindi.

T A H L I L  V A  N A T I J A L A R
SIning sug‘urta jarayonlarida qo‘llanish yo‘nalishlari. Xalqaro amaliyotda SI qiymat zanjirining 

barcha bo‘g‘inlarida qo‘llanilmoqda. Yevropada hayotdan tashqari sug‘urta kompaniyalarining 50 foizi va 
hayot sug‘urtasi kompaniyalarining 24 foizi tariflash va anderrayting, firibgarlikni aniqlash hamda da’volarni 
boshqarish kabi sohalarda SIdan foydalangan (EIOPA, 2025). Generativ SI paydo bo‘lishi bilan bu jarayon 
tezlashdi: 25 mamlakatdagi 347 ta kompaniya ishtirokidagi so‘rovnomaga ko‘ra, Yevropa sug‘urtalovchilarining 
qariyb uchdan ikki qismi bu texnologiyani faol qo‘llamoqda, biroq aksariyati hali konsepsiyani sinovdan 
o‘tkazish (proof-of-concept) bosqichida. Qo‘llanishlarning 64 foizi hisob-fakturalar, audio yozuvlar yoki tibbiy 
hujjatlardan ma’lumot ajratish kabi ichki samaradorlik vositalariga, 36 foizi esa ovozli yoki chat-botlar kabi 
mijozga yo‘naltirilgan ilovalarga to‘g‘ri keladi (EIOPA, 2026).

Xizmat sifatiga ta’sir mexanizmlari. Tahlil SIning xizmat sifatiga to‘rt kanal orqali ta’sir etishini ko‘rsatdi. 
Birinchi kanal – tezlik: hujjatlarni avtomatik tanib olish va zararni fotosurat orqali baholash da’voni ko‘rib chiqish 
muddatini kunlardan soatlarga qisqartiradi. Ikkinchi kanal – aniqlik va adolat: mashinaviy o‘qitishga asoslangan 
skoring individual tavakkalchilikka mos tarif belgilash va da’volarni baholashning aniqligi va izchilligini oshirish 
imkonini beradi (Eling, Nuessle va Staubli, 2022). Uchinchi kanal – ishonchlilik: firibgarlikni aniqlash tizimlari 
firibgarlik bilan bog‘liq yo‘qotishlarni kamaytirib, tarif yukini pasaytiradi. To‘rtinchi kanal – mavjudlik: o‘zbek 
tilidagi chat-botlar 24/7 rejimda maslahat berib, agentlik tarmog‘i qisqarayotgan hududlarda xizmatlardan 
uzluksiz foydalanish imkoniyatini kengaytiradi.

O‘zbekistondagi mavjud holat. Milliy bozor jadal o‘smoqda, biroq ayrim tarkibiy ko‘rsatkichlarni yanada 
muvozanatlashtirish imkoniyatlari mavjud (1-jadval).

1-jadval. 
O’zbekiston sug’urta bozorining raqamli transformatsiya nuqtai nazaridan asosiy ko’rsatkichlari1

Ko’rsatkich 2024-yil 2025-yil O’zgarish
Sug’urta mukofotlari, mlrd so’m 9 770,1 13 463,5 +37,8%
Sug’urta to’lovlari, mlrd so’m 2 204,5 2 985,5 +35,4%
To’lov koeffitsienti (to’lov/mukofot)* 22,6% 22,2% –0,4 f.p.
Sug’urtaga kirib borish darajasi (mukofot/YaIM)* 0,67% 0,73% +0,06 f.p.
Sug’urta agentlari soni 4 804 3 684 –23,3%
Amaldagi shartnomalar soni, mln dona 10,49 13,06 +24,5%
Bir agentga to’g’ri keladigan shartnomalar* 2 183 3 544 +62,4%
Umumiy sug’urta sohasida kelib tushgan da’volar 143 709 274 797 +91,2%
Rad etilgan da’volar ulushi 3,6% 1,6% –2,0 f.p.

Jadvaldan ko‘rinadiki, 2025-yilda jami sug‘urta mukofotlari 13 463,5 mlrd so‘mga yetib, 37,8 foizga, to‘lovlar 
esa 35,4 foizga oshgan (NAPP, 2026). Kirib borish darajasi joriy narxlarda 1 849,7 trln so‘mni tashkil etgan 
2025-yilgi YaIM asosida hisoblandi (Milliy statistika qo‘mitasi, 2026). Da’volar bilan ishlash sifati yaxshilangan: 
umumiy sug‘urta sohasida kelib tushgan da’volar soni 91,2 foizga ko‘payib, 274 797 taga yetgan, qondirilgan 
da’volar ulushi 92,3 foizdan 96,4 foizga oshgan, rad etilganlar ulushi esa 3,6 foizdan 1,6 foizga tushgan (NAPP, 
2026). Da’volar oqimining deyarli ikki baravar o‘sishi da’volarni qayta ishlash jarayonlarini avtomatlashtirish 
imkoniyatlarini kengaytirish maqsadga muvofiqligini ko‘rsatadi.

Shu bilan birga, bozorning hududiy konsentratsiyasi yuqori: 2025-yilda jami mukofotlarning 10 858,8 mlrd 
so‘mi yoki 80,7 foizi Toshkent shahriga to‘g‘ri kelgan. Ommaviy chakana mahsulotlar esa avtomatlashtirish 
uchun eng qulay segmentni tashkil etadi: transport vositalari egalarining fuqarolik javobgarligini majburiy 
sug‘urta qilish bo‘yicha amaldagi shartnomalar soni 5,16 mln dan 6,22 mln taga oshgan (NAPP, 2026).

1	  Manba: NAPP (2026) va Milliy statistika qo’mitasi (2026) ma’lumotlari asosida tuzilgan; * belgili ko’rsatkichlar muallif hisob-kitobi.

Taklif etilayotgan raqamli model. Tahlil natijalari asosida sug‘urta kompaniyalari uchun to‘rt qatlamli SI 
asosidagi xizmat modeli ishlab chiqildi. Birinchi qatlam — ma’lumotlar qatlami kompaniyaning ichki polis va 
da’vo bazalarini davlat axborot tizimlari (yagona elektron polis tizimi, transport vositalari reyestri, soliq va kadastr 
ma’lumotlari) bilan dasturiy interfeys (API) orqali integratsiyalashni nazarda tutadi. Ikkinchi qatlam — analitik 
qatlam mijozni skoring qilish, dinamik tariflash va firibgarlik ehtimolini baholovchi mashinaviy o‘qitish modellarini 
o‘z ichiga oladi. Uchinchi qatlam — xizmat qatlami o‘zbek va rus tillaridagi chat-bot, avtomobil shikastlarini 
fotosurat orqali baholovchi kompyuter ko‘rish moduli hamda past tavakkalchilikli da’volarni uzluksiz avtomatik 
qayta ishlash (straight-through processing) asosida qondirish mexanizmi joriy etiladi. To‘rtinchi qatlam — 
boshqaruv qatlami modellar ustidan inson nazorati, qarorlarning izohlanuvchanligi va mijozning e’tiroz bildirish 
huquqini ta’minlaydi. Model samaradorligi da’voni ko‘rib chiqishning o‘rtacha muddati, rad etilgan da’volar 
ulushi, to‘lov koeffitsienti va mijoz sadoqati indeksi (Net Promoter Score — NPS) orqali monitoring qilinadi.

Iqtisodiy va tashkiliy samara. SIni joriy etishning iqtisodiy samarasi ikki yo‘nalishda namoyon bo‘ladi: 
operatsion xarajatlar (agentlik komissiyalari, qo‘lda ishlov berish) qisqaradi va firibgarlik yo‘qotishlari kamayadi. 
O‘zbekiston uchun muhim jihat shundaki, 22 foiz atrofidagi to‘lov koeffitsienti sug‘urta mahsulotlarining 
mijozlar uchun iqtisodiy jozibadorligini yanada oshirish imkoniyati mavjudligini ko‘rsatadi. SI hisobiga tejalgan 
xarajatlarni tariflarni pasaytirish yoki qoplama hajmini kengaytirishga yo‘naltirish ixtiyoriy sug‘urtaga ishonchni 
oshirishning amaliy mexanizmlaridan biri bo‘lishi mumkin. Tashkiliy jihatdan esa agentlar sonining qisqarishi 
ularning funksiyasi sotuvdan murakkab korporativ tavakkalchiliklar bo‘yicha maslahatga o‘tishini taqozo etadi.

Xalqaro tajriba bilan taqqoslash. Global sug‘urta bozori sekinlashayotgan bir paytda (jahon sug‘urta 
mukofotlarining real o‘sishi 2025-yildagi 3,9 foizdan 2026-yilda 1,3 foizgacha pasayishi kutilmoqda (Swiss Re 
Institute, 2026)) O‘zbekiston bozori nominal hisobda 37,8 foiz o‘smoqda. Biroq 0,73 foizlik kirib borish darajasi 
rivojlangan bozorlar ko‘rsatkichlariga nisbatan pastroq darajada shakllangan, chunki rivojlangan iqtisodiyotlarda 
sug‘urta sektori YaIMga nisbatan yirik ulushga ega (OECD, 2025). Bu raqamli texnologiyalarni jadal joriy etish 
uchun qo‘shimcha imkoniyat yaratadi: milliy kompaniyalar ilg‘or raqamli yechimlarni tezroq o‘zlashtirib, bevosita 
SI asosidagi platformalarni rivojlantirishi mumkin. Xalqaro so‘rovlar mijozlarga xizmat ko‘rsatish yo‘nalishining 
ustuvorligini tasdiqlaydi: sug‘urtalovchilarning 60 foizi agentli sun’iy intellektni (agentic AI) mijozlarga xizmat 
ko‘rsatish va ular bilan muloqotni tashkil etishda ustuvor texnologik yo‘nalishlardan biri sifatida baholagan (EY, 
2025).

O‘zbekiston sharoitidagi imkoniyat va cheklovlar. Imkoniyatlar qatoriga davlat strategiyasining 
mavjudligi, elektron polis infratuzilmasi hamda transport vositalari egalarining fuqarolik javobgarligini majburiy 
sug‘urtalash (OSAGO) kabi ommaviy va standartlashtirilgan sug‘urta mahsulotlarining keng tarqalganligi kiradi. 
Tartibga solish yo‘nalishida sug‘urtada SI qarorlarining shaffofligi va adolatliligiga doir maxsus normativ talablarni 
shakllantirish va rivojlantirish imkoniyati mavjud. Bu borada IAIS tavsiyalari mo‘ljal bo‘lishi mumkin: uning 2025-
yil iyulidagi hujjati tavakkalchilikka asoslangan nazorat va mutanosiblik, boshqaruv va hisobdorlik, mustahkamlik 
va xavfsizlik, shaffoflik va izohlanuvchanlik hamda adolatlilik, etika va zararni qoplash yo‘nalishlarini qamrab 
oladi (IAIS, 2025). Mutanosiblik tamoyili amaliy ahamiyatga ega: oddiy hujjat qidiruv tizimi da’vo to‘lovini 
belgilovchi SI bilan bir xil darajada tekshiruvdan o‘tishi shart emas, chakana mijozlarga ta’sir etuvchi tizimlarga 
esa yuqoriroq talablar qo‘yiladi.

Ma’lumotlar va kadrlar masalasi. SI modellarining sifati ma’lumotlar sifatiga bevosita bog‘liq. Milliy 
bozorda da’volar tarixining raqamli shaklda to‘liq saqlanishini yanada rivojlantirish, kompaniyalararo firibgarlik 
ma’lumotlari bazasini shakllantirish hamda aktuariylar sonini ko‘paytirish zarurati mavjud. Xususan, 2026-yil 
boshida aktuariylar soni 7 nafarni tashkil etgani (NAPP, 2026) ushbu yo‘nalishda kadrlar salohiyatini kengaytirish 
muhimligini ko‘rsatadi. Yevropa tajribasi ham shunga o‘xshash: ma’lumotlar maxfiyligi, xavfsizlik, tartibga solish 
talablariga muvofiqlik va malakali kadrlar yetishmasligi asosiy muammolar sifatida qayd etilgan. Generativ 
SI qo‘shimcha risk omillarini ham yuzaga keltirishi mumkin: sug‘urtalovchilar noto‘g‘ri yoki to‘qib chiqarilgan 
javoblarni (‘gallyutsinatsiyalarni’) muhim risklardan biri sifatida qayd etgan, undan keyin kiberxavfsizlik, 
ma’lumotlarni himoya qilish va izohlanuvchanlik masalalari turadi (EIOPA, 2026).

X U L O S A  V A  T A K L I F L A R
Tadqiqotning asosiy ilmiy natijalari quyidagilardan iborat. Birinchidan, O‘zbekiston sug‘urta bozorida 

shartnomalar soni o‘sayotgan va agentlar soni qisqarayotgan sharoitda bir agentga to‘g‘ri keladigan shartnomalar 
62 foizga oshgan, bu esa xizmat sifatini saqlash uchun avtomatlashtirishning ahamiyati ortib borayotganini 
ko‘rsatadi. Ikkinchidan, da’volar oqimining 91 foizga o‘sishi fonida rad etilgan da’volar ulushining pasayishi 
xizmat sifati ko‘rsatkichlarida ijobiy dinamika mavjudligini ko‘rsatadi, SI vositalaridan foydalanish esa ushbu 
tendensiyani davom ettirishga ko‘maklashishi mumkin. Uchinchidan, SIning xizmat sifatiga ta’siri tezlik, aniqlik, 
ishonchlilik va mavjudlik kanallari orqali amalga oshadi va to‘rt qatlamli model orqali tizimlashtirilishi mumkin.

Sug‘urta kompaniyalari uchun amaliy takliflar sifatida SIni joriy etishni OSAGO va kredit sug‘urtasi kabi 

ommaviy, standartlashgan mahsulotlardan boshlash, da’volarni ko‘rib chiqish muddati va rad etish ulushini 
asosiy samaradorlik ko‘rsatkichi sifatida ommaviy e’lon qilish, har bir SI tizimi uchun inson nazorati va 
mijozning e’tiroz bildirish tartibini oldindan belgilash tavsiya etiladi. Davlat darajasida esa NAPP tomonidan 
IAIS tamoyillariga asoslangan sug‘urtada SIdan foydalanish bo‘yicha tavsiyaviy qo‘llanmani ishlab chiqish, 
kompaniyalararo firibgarlik ma’lumotlari bazasini yaratish va aktuar kadrlar tayyorlashni kengaytirish SI va 
raqamli transformatsiyani rivojlantirishning ustuvor yo‘nalishlari hisoblanadi.

